IN OSPEDAL

Un proverbio cinese dise:

 "mejo na roba vista

 che zento contàe.

Adess che son in ospedal

mi dise:

- Insegna de pì na esperienza

in prima persona

che lezar zento libri

sentai te na poltrona.

Infati in ospedal me misure

co tanta zente difarente:

primario professori dotori

infermiere patentae e no

e po' a camerata da sìe

che quando se parla 

ne par de essà in mìe.

Chi vien trovarne

lassa un mucio de ben:

na paroea un soriso un dono

e tanta bontà

forse parchè ognun qua

se specia te a so miseria

te a so povertà.

Guai se no ghe fusse el cuor!

Cossa se faria co sto corpaz

esigente paz maeà!

Qua

daea pì alta autorità 

a zò zo fin a chi neta

scoa disinfeta

s'à rispeto

conpetenza bontà.

Che difarenza

da zinquanta ani fa!

- Vecia, voltete par de qua …

- Comandi dotor, son sorda

   come un talpon.

- Nona, basta bolzegar …

- Me fa mal el canton dea panza

    e ò vu el gomito…

Adess l'è tut canbià

un canbio de quajtà.

Nova cultura

che porta servizio rispeto

a ogni creatura.

Tuti saeuda

matina e sera

bon pranzo bona zena

signora signorina…

Qua se discore

e intant passa e ore:

- Mi ò a diabete.

- E mi el polistirolo…

- M'è andat su i criceti,..

- Me fiol l'à vu

   l'operazion a l'unodeno…

Via da ste senpiae

o vist tanta bontà.

Un vecio vecio da far pietà

el fa a so passegiatina

ciapà al braz de na signorina

voeontaria:

carità straordinaria!

I dotori te parla

vardantote sui oci

e no i te fa tremar i zenoci.

Le infermiere svelte le core

e e discore de tante robe

e con gran meraveja

e ne fa sentir l'odor dea fameja.

De zerto a strada verso el ben

ancora ghi n'è da far

parchè da che mondo è mondo

el ben l'è senza fondo.

